
Sidang Jumaat Yang Dirahmati Allah SWT,

Saya berpesan buat diri saya dan tuan-tuan sekalian. Marilah kita
bertakwa kepada Allah SWT. dengan melaksanakan segala suruhan dan

menjauhi segala larangannya. Sesungguhnya kita semua adalah hamba-

hamba Allah yang diciptakan untuk memperhambakan diri dan beribadat

kepadanya.

Sempena Hari Raya Idul Adha yang akan menjelma, Khutbah pada
hari ini memberi kefahaman kepada kita mengenai “AMALAN kORBAN
DAN HIKMAHNYA?”.

Sidang Jumaat yang dirahmati Allah,

Bersyukurlah kita kepada Allah SWT. kerana Allah masih lagi memberi
kesempatan kepada kita untuk menikmati nikmat hari kebesaran Islam yang
akan tiba tidak lama lagi. Marilah kita panjatkan doa agar dipanjangkan umur
kita untuk sama-sama mengecapi nikmat Hari kebesaran Islam tersebut.
Tidak dilupakan juga kepada saudara kita yang berada di tanah suci Makkah,
yang mendapat panggilan seruan haji. Mudah-mudahan dengan konsep amal
ibadah yang diamalkan secara berjemaah ia akan menjadi saksi kesatuan

umat Muhammad SAW dalam menyahut seruan llahi.

Al-Quran telah merakamkan dua peristiwa korban yang melibatkan dua
orang anak Nabi Adam iaitu Qabil dan Habil dan selepas itu amalan korban
ini juga dilakukan pada era Nabi Ibrahim AS. yang melibatkan Nabi Ibrahim

sendiri dengan anaknya Nabi Ismail AS.
Sidang Jumaat Yang Dirahmati Allah SWT,

Amalan korban telah diperintah dan disunatkan keatas umat Islam agar
melaksanakan ibadah korban binatang ternakan yang bertujuan untuk
disedekahkan dagingnya kepada fakir miskin semata-mata kerana Allah
SWT.

Firman Allah SWT. di dalam surah Al-Hajj ayat 34:

‘Dan bagi tiap-tiap umat, Kami syariatkan lbadat menyembelih korban
(atau lain-lainnya) supaya mereka menyebut nama Allah sebagai bersyukur
akan pengurniaan-Nya kepada mereka; binatang-binatang ternak yang
disembelih itu. kerana Tuhan kamu semua ialah Tuhan Yang Maha Esa,
maka hendaklah kamu tunduk taat kepadanya; dan sampaikanlah berita

gembira (Wahai Muhammad) kepada orang-orang yang tunduk taat”.
Sidang Jumaat Yang Dirahmati Allah SWT,

Ibadah korban adalah amalan yang amat disukai oleh Rasulullah SAW.
dan baginda sentiasa menggalakkan sahabat-sahabatnya melakukan ibadah
korban. Hukum melaksanakan ibadah korban adalah sunat muakkad bagi
yang berkemampuan. Bagi yang bernazar, hukum melaksanakannya adalah
wajib dan haram ke atasnya untuk mengambil sebahagian daripada
korbannya. Berdasarkan kepada pandangan ulama mazhab Syafie adalah
sunat bagi setiap orang Islam melakukan sekurang-kurangnya sekali dalam
seumur hidupnya. Hari pelaksanaan ibadah ini adalah apabila bermulanya
selepas solat sunat Idul Adha pada 10 Zulhijjah dan berterusan hingga
sebelum Maghrib pada 13 Zulhijjah. Jumhur ulama berpendapat bahawa
ibadah korban itu dengan menyembelih binatang al-an‘am, iaitu binatang

jinak yang berkaki empat seperti unta, lembu dan kerbau, kambing biri—biri

dan semua yang termasuk dalam jenisnya, mengikut syarat-syarat yang telah

ditentukan.
Sidang Jumaat yang dirahmati Allah SWT.,

Menurut hukum asal berkorban bahawa binatang yang hendak
dijadikan korban itu adalah sunat disembelih oleh orang yang berkorban itu
sendiri, sekiranya dia pandai menyembelih. Walaubagaimanapun boleh juga
mewakilkan kepada orang lain untuk menyembelih binatang korban itu dan ia

hadir ketika penyembelihannya.

Hadis daripada Jabir RA. bahawa beliau menceritakan perihal

Rasulullah SAW. yang bermaksud :

‘Nabi S.AW telah berkorban dengan 100 ekor unta, 63 ekor
daripadanya disembelih oleh baginda sendiri dan 37 ekor lagi diserahkan
kepada Saidina Ali bin Abi Talib untuk disembelihkan.”

(Hadis riwayat Ahmad).

Dua perkara yang perlu dititik beratkan oleh umat Islam dalam ibadah

korban ini ialah:
1. Akad jual beli ketika pembelian binatang korban.

2. Mewakilkan kepada penyembelih untuk melaksanakan penyembelihan

korban sekiranya tidak mampu menyembelihnya sendiri.

Sidang Jumaat yang dirahmati Allah sekalian,

Untuk menjadikan Ibadah Korban ini diterima di sisi Allah SWT.
sebagai amalan yang mulia dan melahirkan sifat taqwa didalam diri

seseorang insane, maka syarat utama adalah melaksanakan ibadah tersebut

dengan niat yang ikhlas kerana Allah dan tiada tujuan lain melainkan ingin
mendekatkan diri kepada Allah SWT.
Firman Allah SWT. dalam surah al-Hajj ayat 37 :

G g

‘Daging dan darah binatang korban atau hadiah itu tidak sekali-kali

akan sampai kepada Allah, tetapi yang sampai kepadanya ialah amal yang
ikhlas yang berdasarkan taqwa dari kamu. Demikianlah ia memudahkan
binatang-binatang itu bagi kamu supaya kamu membesarkan Allah kerana
mendapat nikmat petunjuk-Nya. dan sampaikanlah berita gembira (dengan
balasan yang sebaik-baiknya) kepada orang-orang yang berusaha supaya

baik amalnya’.

Dan hadis daripada Aisyah RA. bahawa Rasulullah SAW. telah

bersabda yang bermaksud :

“Tiada dibuat oleh anak Adam pada Idul Adha akan sesuatu amal yang
lebih  disukai Allah daripada menumpahkan darah (menyembelih
korban). “Bahawa korban itu datang pada hari kiamat dengan tanduk-
tanduknya, bulu-bulunya dan kuku-kukunya. Sesungquhnya darah korban itu
mengambil tempat yang mulia di sisi Allah sebelum darah itu tumpah ke
bumi, maka hendaklah kamu buat korban itu dengan hati yang bersih.”

(Riwayat Ibnu Majah).

Sidang Jumaat yang dirahmati Allah sekalian,

Perlu diingat bahawa daging dan apa juga yang berkaitan dengan
haiwan korban itu tidak boleh dijadikan sebagai upah kepada pihak-pihak
penyembelih dan petugas. Sepatutnya ibadah korban tersebut mestilah
dilaksanakan dengan sebaik mungkin mengikut hukum syarak iaitu diagihkan
kepada yang berhak serta lebih tersusun perlaksanaannya, bersih
pengurusannya dan ini termasuklah mengambil kira kebajikan haiwan yang
hendak dikorbankan.

Sidang Jumaat yang dirahmati Allah sekalian,
Pengajaran yang dapat dirumuskan daripada khutbah ini adalah;

1.  Kita hendaklah menghayati sejarah anak Nabi Adam dalam keikhlasan
mematuhi perintah Allah SWT.

2.  Umat Islam hendaklah menjadikan ibadah korban ini sebagai

pengajaran supaya tidak bersikap sayangkan harta atau kedekut.

3. Umat Islam hendaklah mengeratkan hubungan silaturrahim dikalangan

saudara-mara dan ahli kariah melalui ibadah korban.

4.  Umat Islam hendaklah menjadikan ibadah korban ini sebagai satu asas

untuk mendekatkan diri kepada Allah dan mengagungkannya setiap masa.



“Dan bacakanlah (wahai Muhammad) kepada mereka kisah (mengenai)
dua orang anak Adam (Habil dan Qabil) yang berlaku dengan sebenarnya,
laitu ketika mereka berdua mempersembahkan satu persembahan korban
(untuk mendampingkan diri kepada Allah). lalu diterima korban salah seorang
di antaranya (Habil), dan tidak diterima (korban) dari yang lain (Qabil).
berkata (Qabil):" Sesungguhnya aku akan membunuhmu!”. (Habil)
menjawab: "Hanyasanya Allah menerima (korban) dari orang-orang yang

bertagwa”.

(al-Maidah : 27).

